
Om denne boka

Då eit MI5-oppdrag går katastrofalt gale, treng James Adams alt han har lært for å komme seg levande ut av Russland. I mellomida er søstera, Lauren, ute på sitt første solooppdrag. Ho skal prøve å gå undercover i ein brutal operasjon knytt til menneskehandel. Og når James endeleg kjem heim, finn han ut at marerittet berre så vidt har begynt…

Slått ut er bok 7 i den populære CHERUB-serien.

Rekrutten, Kokainkongen, Flukta, Drapet, Heilag galskap, Mennesket og dyret, Gjengkrigen, Søvngjengaren og Generalen.

Omsett av Øystein Rosse


Robert Muchamore

SLÅTT UT

Frå engelsk ved Øystein Rosse

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og dei fleste er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR?

Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn og ungdommar på CHERUB. JAMES ADAMS er den femten år gamle helten vår. Han er ein høgt respektert CHERUB-agent med fleire vellykka oppdrag bak seg. KERRY CHANG er karatemeister og fødd i Hongkong. Ho er kjærasten til James. Dei andre nære venene hans er BRUCE NORRIS, SHAKEEL DAJANI og KYLE BLUEMAN.

Systera til James, LAUREN ADAMS, er tolv, og blir allereie sett på som ein framifrå CHERUB-agent. Dei beste venene hennar er BETHANY PARKER og GREG «ROTTA» RATHBONE.

TILSETTE PÅ CHERUB

Cherub-leiren er eit stort område med treningsanlegg og undervisningslokale av mange slag, og den kombinerte rolla som kostskule og etterretningsorganisasjon gjer at CHERUB faktisk har fleire tilsette enn elevar. Det er alt frå kokkar og gartnarar til lærarar, instruktørar, sjukepleiarar, psykiatrar og oppdragsspesialistar. Leiaren for CHERUB er den nyutnemnde Zara Asker.

T-SKJORTENE PÅ CHERUB

CHERUB har ei rangordning som blir gjort synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg som agentar (minimumsalderen er ti). BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ – som er den T-skjorta James går med – er ei påskjøning for framifrå utføring av eit oppdrag. LAUREN har SVART T-skjorte, den største utmerkinga for framifrå prestasjon på fleire oppdrag. Når du når aldersgrensa og avsluttar karrieren, får du den KVITE T-skjorta, som også personalet går med.


SEPTEMBER 2006

Ein Ford Focus svinga inn på ein tom parkeringsplass då ei veldig bølgje slo mot diket som verna han mot havet utanfor. Bølgja skylde i oklehøgd inn over trepromenaden, og ei rekkje skur som allereie stod til langt opp på veggen i vatn på rullesteinstranda nedanfor, kjempa for livet.

Mannen bak rattet var femti år gammal. Han hadde ølvom og eit blodsprengt ansikt som fekk han til å sjå konstant solbrend ut. Han heitte George Savage.

«Litt av eit uvêr,» sa George og heva stemma for å bli høyrd over regnet som tromma mot metalltaket. «Det er år og dag sidan eg såg noko liknande.»

Den unge kvinna i passasjersetet hadde same uniform som bilføraren: svart bukse og kvit skjorte med epålettar som danna ordet Tollvesenet. Ho tok ei diger lykt ut av hanskerommet og strekte handa inn mellom seta og fann ei vasstett jakke i baksetet.

«Blir du med?» spurde ho, sjølv om ho allereie visste svaret.

«Det er vel ingen vits i at vi begge blir gjennomvåte, eller kva, Vett?» flirte George.

Yvette Clark kunne ikkje fordra partnaren sin. George var gammal, lat og lukta som ein kveld på puben, og han mora seg alltid med å ikkje bruke det fulle namnet hennar. For han var ho Vett, Vetti, Vetta, Vetster, jenta mi og til og med søta, men om ordet Yvette nokon gong hadde kome over leppene til George, så hadde ho ikkje vore der og høyrt det. Ho skulle gjerne ha gitt George eit kne i ballane om det ikkje hadde vore for dei følgjene det ville få for den tre månader lange karrieren hennar som tollar.

Vinden reiv praktisk talt den vasstette jakka ut av hendene på Yvette då ho kom ut i mørket. Då ho fekk opp glidelåsen, var skjorta allereie gjennomvåt, og ho såg med skrekk for seg korleis George ville glo grådig på den svarte BH-en som ville vere synleg igjennom når ho kom inn i bilen att.

Yvette syntest synd på seg sjølv då ho gjekk bort til diket. Ho hadde begynt i tollvesenet rett etter at ho gjekk ut frå universitetet, og hadde venta at ho skulle bruke tida til å avdekkje alvorleg svindel og jakte på narkolangarar. Det hadde ikkje stått noko i rekrutteringsbrosjyren om ti timar patruljering av kysten saman med ein motbydeleg mannsgris.

Og akkurat då det verka som om livet ikkje kunne bli verre, kom den store bølgja. Det var den største til no, og toppen slo inn over diket og berre valt vidare. Yvette snudde og la på sprang, men blei fort teken att og gjekk snart og vassa i iskaldt vatn. Ho mista fotfestet på den glatte promenaden og skrubba opp handa ho rekte ut for å ta seg for då bølgja drog seg tilbake og fløymde over skuldrene hennar og nesten dukka henne heilt under.

Då Yvette gispa av kulde og ustøtt kom seg på føtene att, tuta George triumferande. Klokka var eitt om natta, men det hang ei rad lyspærer bortover langs promenaden, og Yvette kunne tydeleg sjå kollegaen brøle av latter i kokongen innanfor vindaugsviskarane. Ho hadde lyst til å styrte bort dit og fortelje George nøyaktig kva ho meinte om han, men ho visste at eit raseriutbrot berre ville bli ekstra krydder til historia han kom til å fortelje alle på kontoret så fort han fekk sjansen.

Yvette var nesten på gråten, og saltvatnet svei i auga då ho snubla tilbake til diket og tok den kraftige lykta opp av lomma. Ho hadde venta endå ei diger bølgje og greip tak i rekkverket på diket før ho retta lysstrålen ut mot havet.

Og til Yvettes store overrasking fekk ho auge på akkurat det ho var på utkikk etter.

• • •

Den smale havstripa mellom Storbritannia og Frankrike er verdas travlaste vassveg. Det er alltid minst tusen skip i Den engelske kanalen, frå supertankarar på hundre tusen tonn til einmannsseglbåtar. Med så mykje trafikk skjer det ofte ulykker – og når ein av dei store båtane treffer ein av dei små, går det alltid verst ut over den vesle båten.

Tre timar før George og Yvette kom til kysten utanfor Brighton, sende ein 15 000 tonns katamaran med to hundre og tretti passasjerar om bord ei radiomelding til kystvakta etter å ha kollidert med ein liten motorbåt. Det verka som om motorbåten var skadd, og ein livbåt og eit helikopter frå den franske marinen blei sende ut på bergingsoppdrag. Men trass i at motorbåten hadde sterk slagside og tok inn vatn, nekta kapteinen å ta imot hjelp og prøvde å stikke av. Det var tydeleg at han hadde noko å skjule.

Helikopteret følgde den skadde båten i ein og ein halv time på veg mot tryggleiken i internasjonalt farvatn, men måtte til slutt fly tilbake til basen for å fylle drivstoff. Under normale omstende ville ein marinepatrulje ha avskore motorbåten på dette tidspunktet og stoppa han med makt om nødvendig. Men dei vanskelege vêrforholda hadde gjort at andre båtar også var i havsnød, og det var kamp om ressursane.

Som ein siste utveg blei kystvakta beden om å følgje den skadde motorbåten på radaren. Men å følgje ein liten båt på opprørt hav er nærmast umogeleg, og kystvakta sende ut ei melding over radioen der dei bad andre skip om å rapportere viss dei fekk auge på ein skadd kvit motorbåt.

Like etter midnatt sende kapteinen på eit tankskip ei radiomelding og sa at dei hadde passert eit fartøy som passa til beskrivinga. Det såg ut som båten var farleg nær forlis og gjorde eit desperat forsøk på å kome seg inn til den engelske kysten.

Sidan det ikkje var båtar tilgjengelege for å avskjere båten ute til havs, blei politi, tollvesen og kystvakt langs ei femten kilometer lang kyststrekning bedne om å dra ut til sjøen og sjå etter den skadde motorbåten.

• • •

George Savage høyrdest irritert ut då den søkkvåte kollegaen hans lente seg inn i bilen. «Søren òg. Er du heilt sikker?»

Typisk George, tenkte Yvette. Han likte nok ikkje at noko forstyrra den fredelege nattevakta hans.

«Det ligg ein båt fortøydd i enden av bryggja. Han passar til beskrivinga, og han har sterk slagside.»

«Det kan jo hende at han berre har båtplass her,» sa George tankefullt og drog ein finger over skjeggstubben.

«Lyset står på i båten, George. Eg trur det er den … Eg meiner, ein må jo verre passe desperat for å fortøye ein båt utanfor ei hamn i slikt vêr.»

«Det er best vi ventar her. Eg skal ringje etter forsterkningar.»

No blei det for mykje for Yvette. «For alt vi veit, kan det hende dei nettopp har lagt til kai,» skreik ho. «Skurkane kan vere der no.»

«Smuglarar plar ha våpen, snuppa mi. Vi veit ikkje kva vi står overfor.»

Snuppa mi …

«Eg er så dritlei deg!» skreik Yvette og dundra neven i biltaket. «Eg skal seie deg ein ting, George. Du kan berre sitje der på den feite ræva di og vente på forsterkningar. Eg har tenkt å gå bort dit og prøve å gjere jobben min.»

«Oi, for eit temperament,» gliste George og strekte seg etter radiomikrofonen. «Eg har vore mykje lenger enn deg i dette gamet …»

Yvette visste at ho berre ville bli sintare viss ho blei ståande og høyre på ei ny lekse om fordelane ved tretti års erfaring. Ho slo på lommelykta og begynte å gå bortover promenaden mot stålbryggja med raske steg.

Den rustne konstruksjonen gjekk femti meter ut i sjøen og var mindre enn tre steg brei, bortsett frå heilt ytst, der han var breiare for at eit skip skulle kunne leggje til. Bryggja var blitt bygd for lystbåtar for fleire tiår sidan, men no blei ho berre brukt til å fiske og stupe frå.

Trass i det fæle vêret og vatnet som slo inn over bryggja, var det lys i lyktene som gjekk heile vegen utover, så Yvette kunne sjå nærmare på båten. Det verka som om han var blitt slurvete fortøydd.

Dei som var om bord, hadde stukke sin veg utan eingong å slå av lyset, og hadde overlate til det opprørte havet å sakte senke båten. Vindauga langs den eine sida var knuste, og akterenden stakk opp av vatnet som om baugen var overflødd. Det var berre tauet han var fortøydd med, som heldt han flytande.

Ein del av Yvette ville finne mannskapet og gjere sin første arrestasjon, men den fornuftige sida hennar var letta over at skurkane for lengst var borte.

Så høyrde ho eit skrik.

Yvette trudde først det var noko ho innbilte seg, men lyden hadde falle saman med ei spesielt stor bølgje som slo inn over tuppen av bryggja. Og då vatnet drog seg tilbake, høyrde ho den skjerande lyden igjen.

«Hallo,» ropte ho. «Er det nokon der?»

Eit vindkast øydela sjansen til å høyre noko svar, men nokon hadde tydelegvis høyrt ropet hennar. Yvette fekk auge på ein mager skapnad med armane kring ein lyktestolpe. Det såg ut som eit barn som ikkje kunne vere meir enn tolv år.

«Du milde skapar,» sa Yvette for seg sjølv og fomla febrilsk etter radioen sin. «Er du der, George? Det er ei ung jente ytst på bryggja. Ho held seg fast i ein stolpe på harde livet og er for redd til å røre seg.»

«Eg kjem,» ropte George. Sjølv han kunne ikkje gi blaffen i eit barn i nød.

Men Yvette kunne ikkje førestelle seg at partnaren ville vere til noka særleg hjelp. «Kva med forsterkningane dine?» spurde ho.

«Negativt svar,» sa George. «Vi kan iallfall ikkje rekne med noko. Takstein blæs av hus, tre har velta over vegane, og den nærmaste politibilen må ta seg av ei stor trafikkulykke på motorvegen. Det er ein semitrailer som har velta i stormen. Skadane er store.»

«Greitt,» sa Yvette. «Då får eg prøve å berge barnet sjølv.»

«Ta det med ro og vent til eg kjem,» sa George. «Det er ein ordre.»

Men trass i tretti år i statens teneste hadde George aldri blitt forfremja, så han kunne ikkje bestemme over partnaren sin.

Yvette var gjennomvåt og visste at ho burde ha frose fælt, men spenninga hadde gjort henne glovarm i ansiktet. Ho vreid hendene mens ho såg på det frodande havet som skylde inn over bryggja, og prøvde å finne rette augneblinken til å springe ut på ho. Ho førestelte seg at det var eit dataspel ho spelte saman med den vesle nevøen sin, og håpte at noko magisk skulle skje så ho kunne springe ut på bryggja, få tak i barnet og kome seg uskadd tilbake.

Men Yvette fann inga opning. Havet drog seg ikkje tilbake frå bryggja. Alt ho kunne gjere, var å kaste seg uti det, kome seg ut på bryggja og halde fast i rekkverket når bølgjene prøvde å ta henne med seg. Ho trudde det ville vere betre å vere berrføtt enn å ha på dei låge skoa, så ho tok av seg både dei og sokkane og regnjakka. Ho var allereie gjennomvåt, og det vasstette stoffet ville berre verke som ein vindfangar.

«Hald deg fast, jenta mi,» ropte Yvette idet vinden tok tak i regnjakka ho hadde lagt frå seg, og kasta ho opp i lufta. «Eg kjem og hentar deg.»

Ho drog pusten djupt og lurte på om ho skulle be, men George kom mot henne i Focusen. Ho ville ikkje at han skulle hindre henne, så ho nøgde seg med eit raskt kyss på gullkrossen ho hadde rundt halsen.

Då det kvervlande vatnet var på sitt lågaste, tok Yvette dei tre trappetrinna ned på bryggja i eitt byks, greip tak i metallrekkverket og begynte å springe. Den første bølgja som kom, slo berre så vidt inn over treborda på bryggja, men den veldige vinden gav ho imponerande styrke, og Yvette måtte presse tærne inn mellom borda for ikkje å få føtene feia vekk under seg.

Den neste bølgja var diger og skylde inn over bryggja frå den andre kanten og pressa henne inn mot metallrekkverket. Vatnet fossa heilt inn i naseborene hennar. Ho harka og hosta mens ein liten pause i bølgjene lét henne springe tretti meter til så ho nesten var ute på tuppen av bryggja før den neste bølgja kom.

Då vatnet drog seg tilbake att, var båten berre fem meter borte, og ho kunne sjå barnet tydeleg. Det var ei jente med langt, lyst hår. Ho hadde på seg lêrstøvlar, tights og ein våt pologenser. Sjølv om jenta hadde vore altfor vettskremd til å sleppe taket i stolpen og prøve å kome seg inn på land, hadde ho klart å beskytte seg ved å kile den eine foten fast mellom stolpen og ei søppelkasse.

«Er alt bra med deg?» ropte Yvette.

Jenta rista på hovudet og sa noko på eit språk Yvette ikkje forstod. Den bleike huda til jenta og dei billige, men varme kleda tydde på at ho var frå Aust-Europa.

Yvette skjønte at båten som var blitt jaga, hadde smugla illegale innvandrarar. Den livredde jenta måtte ha blitt skild frå dei andre då dei flykta innover bryggja, og anten hadde dei trudd at ho var blitt skyld på sjøen, eller så hadde dei ikkje brydd seg nok om henne til å gå tilbake og redde henne.

Det neste Yvette gjorde, var det vanskelegaste. Den ytste delen av bryggja var laga slik at båtar skulle leggje til der, og hadde ikkje noko rekkverk. Ho måtte vente til det blei ein pause i bølgjene, og så styrte bort til jenta, få tak i henne og springe tilbake. Viss ho taima feil, ville ho bli feia til sjøs og ein sikker død, anten ved at ho drukna, eller ved at ho blei brutalt smadra mot bryggjestolpane eller diket.

Havet såg svart ut, og dei uregelmessige og brå vindkasta gjorde det vanskeleg å taime bølgjene. Yvette prøvde å gi ungjenta eit roande smil, men då ho bøygde seg ned og heldt godt fast i den siste delen av rekkverket, slo hjartet så hardt at det kjendest som om det skulle slå seg ut gjennom brystet.

Då ei enorm bølgje reiste seg, bøygde ho hovudet. Knirkinga og knakinga i metallkonstruksjonen høyrdest ut som kvalsong, og så rista han då båten rykte i fortøyinga. Plastskroget dunka inn i bryggjekanten.

«No kjem eg,» ropte Yvette.

Det tok under tre sekund å kome seg bort til jenta og leggje ein arm om livet hennar. Den unge jenta hakka tenner, og den magre kroppen kjendest uhyggjeleg kald ut. Yvette skjønte at jenta var i ein tidleg fase av nedkjøling, og at føtene ikkje ville bere henne.

Mens Yvette lirka foten til jenta laus, såg ho ei kolossal bølgje slå inn over bryggja, nesten i hovudhøgd. Vatnet slo henne ned på ryggen, men ho klarte å halde den eine armen kring jenta.

Yvette blei livredd då vatnet lyfta kroppen hennar opp frå bryggja og drog henne mot kanten. Ho høyrde eit smell då båten blei slengd inn i bryggja att, og så var det noko tungt som trefte treborda rett framfor henne.

«Ta ho,» ropte George.

Yvette strekte seg etter gjenstanden, som ho no såg var ei livbøye. George hadde det eine beinet rundt rekkverket og nylontauet kveila rundt dei tjukke handledene. Han sleit med å halde seg fast då bølgja prøvde å dra dei to jentene over bryggjekanten.

Både Yvette og jenta skreik og gispa etter pusten då dei fekk hovudet over vatnet idet den siste bølgja rann ned mellom treborda. Framleis med eit godt tak i jenta rulla Yvette over på magen og blei forskrekka då ho såg kor nær ho hadde vore ved å bli skyld utfor kanten.

Ho styrta mot George og den relative tryggleiken som rekkverket gav.

«Eg sa jo at du skulle vente,» ropte George rasande, før dei alle dukka og greip tak i rekkverket då ei middels stor bølgje skylde inn over bryggja.

«Eg ville ikkje at du skulle hindre meg,» sa Yvette. Ho var på gråten, og det begynte etter kvart å gå opp for henne at ho dessverre kunne takke mannen ho avskydde, for at ho hadde berga livet. Kanskje kom ho aldri til å like George, med dei kjønnsdiskriminerande kommentarane og dei nikotingule fingrane, men han hadde vist seg å vere eit betre menneske enn ho hadde trudd.

Då endå meir vatn skylde over dei, la Yvette armane om jenta og følte seg merkeleg roa av den tjukke handa som låg tungt på skuldra hennar. Nylontauet hadde skore seg inn i handledene til George, og blodet rann nedover fingrane.

Då det siste vatnet hadde drege seg tilbake, kikka Yvette gjennom rekkverket og såg at sjøen rundt bryggja var blitt nifst stille.

«Stille før stormen,» skunda George seg å seie. «Eit ørlite høgtrykk, men dei store bølgjene kjem snart tilbake.»

Vinden ulte mot bryggja mens det vesle opphaldet i bølgjebrota gav dei ei mogelegheit til å springe i land.


1 RUSSLAND

Aero City ligg ute på landet tre hundre kilometer nordvest for Moskva. Byen blei bygd i sovjettida og var eit viktig senter for flyforsking, og mange av Russlands sivile rutefly, militære transportfly og fjernstyrte rakettar blei bygde på dei gigantiske fabrikkane der.

I 1994 kunngjorde myndigheitene at dei hadde planar om å selje heile den russiske industrien via eit opplegg dei kalla «masseprivatisering». Prosessen blei ramma av korrupsjon, og store verdiar fall i hendene på ei lita gruppe menn og kvinner som blei kjende som «oligarkane».

Ein av desse var Denis Obidin, som brukte stillinga si som banktilsett til på ulovleg vis å låne ut store pengesummar til si eiga kone og sine eigne foreldre. Deretter brukte Obidin pengane til å kjøpe aksjar som myndigheitene hadde gitt til fabrikkarbeidarar som ikkje hadde peiling på kor mykje dei eigentleg var verde. I 1996 åtte han ein del av den russiske flyindustrien som skulle vere verd over 800 millionar dollar.

I dag har ikkje Obidin berre kontroll over alle fabrikkane og dei fleste eigedommane i Aero City, men har også fått seg sjølv vald til ordførar i eit fiksa val. Då ein lokal politimeister opplyste at det var planar om å etterforske mogeleg korrupsjon i verksemda til Obidin, blei han like etter funnen død i leilegheita si, og Obidin sette inn bror sin, Vladimir, som politisjef.

Obidin hadde opphavleg store planar om å designe og få laga eit moderne russisk rutefly som kunne konkurrere med Boeing og Airbus, men rykta om korrupsjon skremde vekk utanlandske investorar, og ingen flyselskap vil kjøpe fly av eit selskap med suspekt bakgrunn og ei usikker framtid.

Etter ei rekkje oppseiingar er arbeidsløysa i Aero City no oppe i over åtti prosent. Den einaste fabrikken Obidin har att, lagar nokre få rakettar til det russiske militæret og oppgraderer gamle russiske rutefly ved å setje inn effektive britiske jetmotorar. Men når det russiske militæret må skjere ned på utgiftene og flyselskapa stadig lèt fly bygde i Vesten erstatte dei gamle flya sine, er også den siste fabrikken på gyngande grunn.

Obidin har gitt opp håpet om å skaffe dei milliardane som trengst til passasjerfly-prosjektet sitt, og har orientert internasjonale våpenhandlarar om at alt er til sals. For den rette prisen kan ein som kjem på besøk til Aero City, få kjøpt alt frå rakettdrivstoff eller bruksrettleiing til eit fjernstyrt rakettsystem til ein billast med antiskiprakettar som kan senke eit amerikansk hangarskip.

(Utdrag frå ein hemmelegstempla oppdragsinstruks for James Adams, august 2006)

• • •

Det hadde stått om den luksuriøse heimen til Denis Obidin i glansa vekeblad både i Russland og heile Nord-Europa. Den store trevillaen var tre etasjar høg og hadde åtte soverom, ein ballsal der kona til Obidin arrangerte selskap, og eit åtti meter høgt tårn i den eine enden. Tårnet hadde ei roterande plattform på toppen med ein kuppel som ved høve kunne opnast slik at eit stort teleskop stakk ut.

Denis hevda at han elska astronomi, men alle visste at tårnet eigentleg var ein krypskyttarpost. Velståande russarar var utsette for å bli kidnappa, og krypskyttaren var siste skanse mot folk som hadde klart å kome seg gjennom det elektriske gjerdet, unngå vakthundane og kome seg forbi vaktene med maskingevær som patruljerte eigedommen.

Dei digre dobbeltvindauga i biblioteket til Denis Obidin vende ut mot ein skog. Lauvet hadde fått haustfargar, og det låg eit lett snødryss på marka. Ein romantikar ville ha synst det var vakkert, men James Adams såg berre kulde.

Det var varmt inne i huset til Obidin, som hadde golvvarme og ein gassgenerator nedgraven under garasjen, mens resten av Aero City fekk straumen sin frå eit avdanka atomkraftverk fem hundre kilometer borte, og leid under stadig straumstans. Etter å ha budd i byen ein månad hadde James kome til at det einaste i verda som var verre enn skulen, var ein skule der ein måtte gå med fingerlause hanskar heile dagen og sjå anden til klassekameratane stige som frostrøyk mot taket.

«Det snør,» sa James på russisk og kikka over eit langt skrivebord på den seks år gamle sonen til Denis Obidin, som heitte Mark.

James hadde fått intensiv undervisning i russisk i tre år og snakka det flytande, men aksenten hans var på langt nær god nok til at han kunne bli teken som innfødd. James bad Mark gjenta setninga på engelsk.

«Ze znør,» sa Mark.

«Ikkje verst,» sa James blidt. «Og no tek vi dei engelske tala att.»

Den vesle guten rista på hovudet og gjorde ein grimase før han geispa høgt. «Eg er altfor trøytt.»

«Kom igjen, Mark,» sa James strengt. «Eg er læraren din, og viss du ikkje konsentrerer deg, kjem du ikkje til å klare opptaksprøva.»

Mark berre flirte fult. «Då seier eg til far min at det var din feil, og så straffar han deg.»

«Jaså, trur du det?» fnyste James.

Mark la armane i kross. «Onkel Vladimir er sjef for politiet. Han har sin eigen politistasjon og sine eigne celler. Han kan gjere akkurat som han vil.»

«Kanskje han set deg i ei celle viss du ikkje klarer prøva.»

«Nei, han liker meg,» gliste Mark. «Han kjøper alle dei største Lego-setta til meg. Eg har ikkje lyst til å gå på den dumme engelske kostskulen. Eg liker meg her.»

«Klasseromma er iallfall varme og gode i England,» sa James med eit skuldertrekk. «Og lyset går aldri midt på dagen. Dessutan må alle gjere ting dei ikkje liker, småen. Eg har ei tante og ein onkel som tvingar meg til å dra hit etter skulen kvar dag for å lære ein bortskjemd liten dritunge engelsk. Berre fordi dei prøver å vere greie mot far din.»

Mark spratt opp av stolen, sprang rundt skrivebordet og prøvde å sjå skummel ut då han heldt knyttneven opp under nasen på James. «Eg er ingen dritunge. Det er det du som er.»

«Du tør ikkje slå meg.»

Mark smilte og dulta lett borti nasen til James.

«GRRRRR,» brølte James. «Du er død, din kylling.»

Den vesle guten begynte å le då James lyfta han opp frå golvet og vippa han opp ned så håret hang ned i flokar.

«No skal eg bruke deg som feiekost,» sa James og senka hovudet til Mark mot golvet og svinga han forsiktig frå side til side, før han sette gutungen ned på skrivebordskanten.

«Gjer det ein gong til,» hylte Mark og kniste så spyttet seiv ut av munnvikene.

«Eg skal gjere det ein gong til, men berre viss du seier Eg vil vere ein feiekost på engelsk.»

«Aldri i livet at eg seier det på sånn teit engelsk,» sa Mark surt og hoppa ned frå skrivebordet og landa på magen på ein saccosekk ved vindauget.

Begge gutane snudde seg mot døra då ho gjekk opp med eit klikk. Vladimir Obidin stod i døropninga. Den kraftige mannen hadde på seg ei skreddarsydd uniform av den typen høgtståande politifolk gjekk med.

«Du skal gå no, James,» sa han.

James såg på klokka, og Mark sukka skuffa.

«Klokka er berre ti på halv,» sa James.

«Det skal vere eit møte her i kveld,» sa Vladimir. Og så blei stemma ei heilt anna og veldig sint. «Eg treng ikkje stå til rette for barn. Når eg seier at du skal gå, så går du.»

Stemma til Vladimir fekk det til å gå kaldt nedover ryggen til James. Mannen hadde jobba for den russiske etterretningstenesta og hadde rykte på seg for å dra tilståingar ut av forbrytarane i Aero City med tannlegereiskapar og blåselampe. James prøvde å fortrengje redselen då han sa ha det til Mark, tok sekken sin og gjekk ut av biblioteket.

«Eg har lang veg heim,» sa James nervøst. «Kan eg få gå på do først?»

Vladimir stønte som om James nettopp hadde lagt ei stor bør på han. «OK, men ver rask.»

James gjekk inn på det luksuriøse badet med bøkepanel på veggene og eit digert boblebad. Han hekta av seg ryggsekken og tok forsiktig mobilen sin opp av sidelomma – vel vitande om at Vladimir stod rett på den andre sida av døra.

Då James slo på mobilen, såg han at han hadde fått nokre e-postar. Mobildekninga i Aero City var ikkje til å stole på, så telefonen hadde det med å vere full av meldingar og usvarte oppringingar kvar gong han kom til eit område med god dekning. Men dette var ikkje noko godt høve til å lese dei. Han slo på ein trådlaus meldingsapplikasjon og tasta inn eit firesifra nummer for å få tilgang til ein skjult meny.

På dei tre vekene James hadde vore privatlæraren til Mark etter skuletid, hadde han plassert eit tital avlyttingsmikrofonar på storleik med knappenåler i huset til Obidin. Rekkjer av knallgrøne signalstrekar på mobilskjermen viste at alle fungerte og sende perfekt.

«Få opp farten,» ropte Vladimir og dundra på døra med knyttneven. «Eg har det travelt.»

«Straks ferdig,» sa James og putta mobilen i sekken att og skunda seg mot døra. I siste sekund hugsa han å dra ned etter seg.

Mark vinka blidt frå eit av vindauga i andre etasje då Vladimir følgde James bortover oppkøyrselen mot den kraftige stålporten på framsida av Obidin-eigedommen.

«Hallo, Slava,» nikka James då han kom forbi ei vakt og gjekk gjennom ei forsterka ståldør i den halvmetertjukke muren.

Vakta som stod der og fraus og kjeda seg, brukte å veksle nokre ord med James, men han heldt kjeft då han såg Vladimir, og nikka ikkje eingong tilbake.

Straks James var ute av området, drog han opp glidelåsen i jakka og bretta opp kragen for å beskytte seg mot kulda. På dette oppdraget budde James i ei blokk seks kilometer borte saman med eit par vaksne som spelte tanta og onkelen hans. Dei gav seg ut for å vere våpenhandlarar som ville kjøpe rakettar av Denis Obidin, men eigentleg jobba dei for MI5.

Det gjekk ein buss inn til byen frå ein haldeplass ein halv kilometer frå huset til Obidin, men kollektivtrafikken i Aero City var ikkje heilt til å stole på. Det var uuthaldeleg å stå og vente på bussen når det var kuldegrader, og viss det ein sjeldan gong faktisk kom ein buss, var han full av sigarettrøyk og sure pensjonistar med ein ekkel hoste. Då var det sunnare å springe heim, noko som også betydde at James ville vere i skapeleg fysisk form når han kom tilbake til CHERUB.

Den første delen av springmarsjen gjekk langs ein mørk veg med lite trafikk og tett skog på begge sider. James elska denne delen av den daglege joggeturen heim, med den friske lufta og lukta av furu. Skogen tok slutt når han kom til fabrikk nummer sju. Den digre hangaren var ein og ein halv kilometer lang, og ein gong hadde det jobba trettifem tusen arbeidarar der. Kvar tiande dag hadde dei ferdig eit rutefly med plass til tre hundre passasjerar.

I åra etter at fabrikken blei nedlagd, var han blitt utsett for tagging og vandalisering, men no hadde dei fleste unge familiane flytta frå Aero City for å få seg arbeid andre stader, og hadde teke dei kriminelle tenåringane med seg. Dei einaste James hadde sett der, var nokre heimlause gutar som prøvde å klare seg som best dei kunne i ei fråflytta bustadblokk. Dei sniffa lim i restane av eit gammalt transportfly, og ein gong iblant sparka dei fotball med ein ball nesten utan luft inne i hangaren.

Då James var sikker på at det ikkje var nokon i nærleiken, slutta han å springe og sette seg på ei betongtrapp med ryggen mot ei branndør som var blitt lyfta av hengslene, truleg for å brukast som ved. Han tok mobilen opp av lomma og sjekka meldingane.

Den første var frå kjærasten hans på CHERUB:

GRATULERER MED 15-ÅRSDAGEN.

SAKNAR DEG

ELSKAR DEG

KOM SNART TILBAKE!

HÅPER D IKKJE ER FOR KALDT.

KERRY.

James hadde fått ei mengd andre fødselsdagsmeldingar frå venene sine på CHERUB, og til og med ei melding frå rådgivaren sin, Meryl Spencer. Den eldste ulesne meldinga var frå syster hans, Lauren, og var send kvelden før:

GRATULERER MED DAGEN I MORGON, DRITSEKK!

BEKLAGAR AT EG SKRIV ALT NO, MEN LARGE VIL

HA OSS UT PÅ EIN ELLER ANNAN JÆVLA FOTTUR.

GÅVE VENTAR NÅR DU KJEM HEIM!

P.S. HALD FINGRANE UNNA DEI RUSSISKE JENTENE, DIN PERVO!

«Slagkraftig, spennande, fargerikt, du kjem
til & gnskje at det verkeleg var sant.»

